
Nagħmlu ħniena mad-dar komuni tagħna

F’għaqda waħda ma’ ħutna l-Ortodossi, u bis-sehem ta’ Knejjes u Komunitajiet Insara oħra, il-Knisja Kattolika llum qed tiċċelebra l-“Jum Dinji ta’ Talb għall-Ħarsien tal-Ħolqien”. Dan il-jum joffri “lil kull min jemmen u lill-komunitajiet l-opportunità prezzjuża li jġeddu t-tweġiba tagħhom għas-sejħa li jkunu ħarriesa tal-ħolqien, u jgħollu quddiem Alla r-radd il-ħajr tagħhom għall-opra tal-għaġeb li Hu fdalna f’idejna biex nieħdu ħsiebha, waqt li jitolbu l-għajnuna tiegħu għall-ħarsien tal-ħolqien u l-ħniena tiegħu għad-dnubiet imwettqa kontra d-dinja li fiha ngħixu”.

Jagħmlilna ħafna kuraġġ li t-tħassib għall-ġejjieni tal-pjaneta tagħna qed naqsmuh mal-Knejjes u l-Komunitajiet Insara flimkien anki ma’ reliġjonijiet oħra. Fil-fatt, fl-aħħar snin, bosta awtoritajiet reliġjużi u organizzazzjonijiet fl-aħħar snin ħadu għadd ta’ inizjattivi biex jissensibilizzaw iktar l-opinjoni pubblika dwar il-perikli tal-abbuż irresponsabbli tal-pjaneta tagħna. Hawn nixtieq insemmi lill-Patrijarka Bartilmew u lill-predeċessur tiegħu Dimitrios, li għal ħafna snin tkellmu bla waqfien kontra d-dnub ta’ min jagħmel ħsara lill-ħolqien, u ġibdu l-attenzjoni fuq il-kriżi morali u spiritwali li qiegħda fil-qiegħ tal-problemi u t-taħsir ambjentali. Fi tweġiba għall-attenzjoni dejjem tikber għall-integrità tal-ħolqien, it-Tielet Assemblea Ekumenika Ewropea (Sibiu, 2007) ipproponiet li niċċelebraw “Żmien għall-Ħolqien” fuq ħames ġimgħat bejn l-1 ta’ Settembru (tifkira Ortodossa tal-ħolqien divin) u l-4 ta’ Ottubru (tifkira ta’ Franġisku ta’ Assisi fil-Knisja Kattolika u f’xi tradizzjonijiet oħra tal-Punent). Minn dakinhar din l-inizjattiva, bl-appoġġ tal-Kunsill Dinji tal-Knejjes, nebbħet bosta ħidmiet ekumeniċi f’bosta nħawi tad-dinja. Għandu jkun ukoll motiv ta’ ferħ għalina l-fatt li mad-dinja kollha, inizjattivi simili, li jippromovu l-ġustizzja ambjentali, l-attenzjoni għall-foqra u l-impenn responsabbli fil-konfront tas-soċjetà, qed ilaqqgħu persuni, fuq kollox żgħażagħ, minn diversi kuntesti reliġjużi. Insara u mhumiex, persuni ta’ fidi u ta’ rieda tajba, jeħtieġ ningħaqdu flimkien biex nagħmlu ħniena mad-dar komuni tagħna – din l-art – u nagħtu valur sħiħ lid-dinja li fiha ngħixu bħala post fejn naqsmu ħajjitna ma’ xulxin u ngħixu f’komunjoni.
1. L-art qed tokrob…
B’dan il-Messaġġ, inġedded id-djalogu ma’ kull persuna li tgħix f’din il-pjaneta dwar it-tbatija li qed jgħaddu minnha l-foqra u t-taħsir tal-ambjent. Alla rregalalna ġnien mill-isbaħ, imma aħna qed nibdluh f’wesgħa mniġġsa ta’ “tifrik, deżolazzjoni u ħmieġ” (Enċiklika Laudato sì, 161). Ma nistgħux inċedu jew nibqgħu indifferenti quddiem it-telfa tal-bijodiversità u l-qerda tal-ekosistemi, spiss ipprovokati mill-imġiba irresponsabbli u egoistika tagħna. “Minħabba fina, eluf ta’ speċi ma jistgħux jagħtu glorja lil Alla bl-eżistenza tagħhom, u lanqas jistgħu jwasslulna l-messaġġ li għalih inħalqu. Aħna m’għandniex dan id-dritt!” (ibid., 33).

Il-pjaneta qed tkompli tisħon, minn banda minħabba fl-attività umana: l-2015 kienet l-isħan sena li qatt ġiet irreġistrata u aktarx l-2016 sa tkun iżjed. Dan iġib miegħu n-nixfa, l-għargħar, il-ħruq u ġrajjiet oħra meterjoloġiċi estremi dejjem iżjed gravi. Il-bidliet fil-klima qed jikkontribwixxu wkoll għall-kriżi qalila tal-immigrazzjoni sfurzata. Il-foqra tad-dinja, li huma wkoll l-inqas responsabbli għall-bidliet klimatiċi, huma l-iżjed vulnerabbli u diġà qed ibatu mill-effetti tagħhom.

Kif turina l-ekoloġija integrali, il-bnedmin huma marbuta qatigħ ma’ xulxin u mal-ħolqien fis-sħuħija tiegħu. Meta nagħmlu ħsara lin-natura, inkunu nagħmlu ħsara lill-bnedmin ukoll. Fl-istess waqt, kull ħlejqa għandha l-valur intrinsiku tagħha li jistħoqqlu rispett. Ħa nagħtu widen “kemm għall-karba tal-art u kemm għall-karba tal-foqra” (ibid., 49), u nfittxu li nifhmu b’attenzjoni kif nistgħu niżguraw tweġiba xierqa u bla telf ta’ żmien. 

2. …għax dnibna
Alla tana l-art biex naħdmuha u nħarsuha (ara Ġen 2:15) bir-rispett u l-bilanċ. Jekk naħdmuha “żżejjed” – jiġifieri nabbużaw minnha għax naraw sa mneħirna u nkunu egoisti –, u ftit li xejn inħarsuha, dan ikun dnub.

Bil-kuraġġ kollu l-għażiż Patrijarka Ekumeniku Bartilmew kemm-il darba u b’mod profetiku xeħet dawl fuq id-dnubiet tagħna kontra l-ħolqien: “Li l-bnedmin jeqirdu d-diversità bijoloġika fil-ħolqien ta’ Alla; li l-bnedmin jikkompromettu l-integrità tal-art u jġibu l-bidla fil-klima, ineżżgħu d-dinja mill-foresti naturali tagħha jew jeqirdulha l-artijiet mistagħdra tagħha; li l-bnedmin iniġġsu l-ilmijiet, il-ħamrija, l-arja: dawn kollha huma dnubiet”. Fil-fatt, ir-“reati kontra n-natura huma reati kontrina nfusna u dnub kontra Alla”.

Quddiem dak li qed jiġri lid-dar tagħna, jalla l-Ġublew tal-Ħniena jkun sejħa lill-fidili Nsara għal “konverżjoni qawwija ġo fina” (Enċiklika Laudato sì, 217), imwieżna b’mod partikulari mis-sagrament tal-Penitenza. F’din is-Sena Mqaddsa, nitgħallmu nfittxu l-ħniena ta’ Alla għad-dnubiet kontra l-ħolqien li sa issa m’għarafniex u ma stqarrejniex; u nħabirku biex immiddu passi konkreti fit-triq tal-konverżjoni ekoloġika, li titlob minna li b’serjetà nerfgħu r-responsabbiltà tagħna fil-konfront tagħna nfusna, tal-proxxmu, tal-ħolqien u tal-Ħallieq (ara ibid., 10; 229).

3. Eżami tal-kuxjenza u ndiema

L-ewwel pass f’din il-mixja hu dejjem eżami tal-kuxjenza, li “timplika gratitudni u gratwità, jew aħjar, għarfien tad-dinja bħala don tal-imħabba ta’ Alla, li bħala konsegwenza jagħmilna kapaċi niċħdu lilna nfusna u nwettqu ġesti ġenerużi […]. Timplika wkoll l-għarfien kollu mħabba li aħna m’aħniex maqtugħin mill-ħlejjaq l-oħra, imma flimkien mal-ħlejjaq l-oħra tal-univers insawru komunjoni universali mill-aqwa. Min jemmen, id-dinja ma jikkontemplahiex minn barra imma minn ġewwa, għax jagħraf ir-rabtiet li bihom il-Missier sensilna mal-ħlejjaq l-oħra kollha” (ibid., 220).

Lejn dan il-Missier mimli ħniena u tjieba, li jistenna lil kull wieħed u waħda minn uliedu jerġgħu lura, nistgħu nduru waqt li nagħrfu dnubietna kontra l-ħolqien, il-foqra u l-ġenerazzjonijiet ta’ warajna. “Skont kemm aħna lkoll ikkawżajna ħsarat żgħar ekoloġiċi”, aħna msejħin nagħrfu “x’kien is-sehem tagħna, żgħir jew kbir, fit-taħsir u l-qerda tal-ambjent”.
 Dan hu l-ewwel pass fit-triq tal-konverżjoni.

Fis-sena 2000, li wkoll kienet Sena tal-Ġublew, il-predeċessur tiegħi San Ġwanni Pawlu II stieden lill-Kattoliċi biex ipattu għall-intolleranza fl-imgħoddi u fil-preżent, kif ukoll għall-inġustizzji li saru kontra l-Lhud, in-nisa, il-popli indiġeni, l-immigranti, il-foqra u t-trabi fil-ġuf. F’dan il-Ġublew Straordinarju tal-Ħniena nistieden lil kulħadd biex jagħmel l-istess. Bħala individwi, li llum drajna fi stili ta’ ħajja mmexxija kemm minn kultura żbaljata tal-benessri u kemm minn “xewqa marida li nikkonsmaw iżjed minn dak li għandna bżonn fil-verità” (ibid., 123), u bħala parti f’sistema li “imponiet il-loġika tal-profitt akkost ta’ kollox, mingħajr ma taħseb fl-esklużjoni soċjali jew fil-qerda tan-natura”,
 ejjew nindmu mill-ħsara li qed nagħmlu lid-dar komuni tagħna.

Wara eżami serju tal-kuxjenza u b’din l-indiema f’qalbna, nistgħu nistqarru dnubietna kontra l-Ħallieq, kontra l-ħolqien, kontra ħutna. “Il-Katekiżmu tal-Knisja Kattolika jurina l-konfessjonarju bħala mkien li fih il-verità teħlisna biex nistgħu naslu għal-laqgħa”.
 Nafu li “Alla hu ikbar mid-dnub tagħna”,
 mid-dnubiet kollha, anki dawk kontra l-ħolqien. Nistqarruhom għax indimna u nixtiequ ninbidlu. U l-grazzja ħanina ta’ Alla li nirċievu fis-Sagrament tgħinna nagħmlu dan.

4. Nibdlu r-rotta
L-eżami tal-kuxjenza, l-indiema u l-istqarrija lill-Missier għani fil-ħniena jwasslu għal proponiment sod li nibdlu ħajjitna. U dan għandu jissarraf f’atteġġjamenti u mġiba konkreta li tirrispetta iżjed lill-ħolqien, bħal ngħidu aħna li nużaw bi prudenza l-plastik u l-karta, ma naħlux ilma, ikel u enerġija elettrika, nifirdu l-iskart, nittrattaw b’għożża lill-essri ħajjin l-oħra, nużaw it-trasport pubbliku u karozza waħda bejn iżjed minn persuna waħda, u l-bqija (ara Enċiklika Laudato sì, 211). Ma rridux naħsbu li dawn l-isforzi huma żgħar wisq biex jistgħu jtejbu d-dinja. Dawn l-għemejjel “iqanqlu f’qalb din id-dinja tagħna tjieba li tixtered dejjem iżjed, xi kultant bla ma tidher” (ibid., 212) u jħeġġu għal “stil ta’ ħajja profetiku u kontemplattiv, kapaċi jithenna profondament bla ma jkun ossessjonat bil-konsum” (ibid., 222).

Bl-istess mod, il-proponiment li nibdlu ħajjitna għandu jidher fil-mod kif nagħtu sehemna biex nibnu l-kultura u s-soċjetà li minnhom nagħmlu parti: fil-fatt “l-għożża tan-natura hi parti minn stil ta’ ħajja li jimplika ħila li ngħixu flimkien u komunjoni” (ibid., 228). L-ekonomija u l-politika, is-soċjetà u l-kultura ma jistgħux ikunu maħkuma minn mentalità tal-issa u li tfittex riżultat finanzjarju u elettorali immedjat. Anzi, dawn b’mod urġenti għandhom jerġgħu jorjentaw ruħhom lejn il-ġid komuni, li jinkludi fih is-sostenibbiltà u l-ħarsien tal-ħolqien.

Każ konkret hu dak tad-“dejn ekoloġiku” bejn it-Tramuntana u n-Nofsinhar tad-dinja (ara ibid., 51-52). Jista’ jintradd lura jekk nieħdu ħsieb tal-ambjent tal-pajjiżi l-iżjed foqra, u nfornuhom bir-riżorsi finanzjarji u l-għajnuna teknika biex jistgħu jaffrontaw il-konsegwenzi tal-bidliet fil-klima u jippromovu l-iżvilupp sostenibbli.

Il-ħarsien tad-dar komuni jitlob kunsens politiku ikbar. F’dan is-sens, hu ta’ sodisfazzjon li f’Settembru 2015 il-pajjiżi tad-dinja addottaw l-Għanijiet ta’ Żvilupp Sostenibbli, u li, f’Diċembru 2015, approvaw il-Ftehim ta’ Pariġi fuq il-bidliet fil-klima, li jqiegħed quddiemna t-tir impenjattiv imma fundamentali li nżommu t-temperatura globali milli tkompli togħla. Issa l-Gvernijiet għandhom id-dmir li jirrispettaw l-impenji li ħadu, waqt li n-negozji għandhom jagħtu sehemhom b’responsabbiltà, u jmiss lilna ċ-ċittadini nesiġu li dan iseħħ, anzi li nimmiraw għal għanijiet dejjem iżjed ambizzjużi.
Nibdlu r-rotta għalhekk ifisser li “nirrispettaw bir-reqqa l-kmandament ewlieni li nħarsu l-ħolqien min kull ħażen, kemm għall-ġid tagħna u kemm għall-ġid tal-bnedmin l-oħra”.
 Mistoqsija li tista’ tgħinna biex ma nitilfux din il-mira minn quddiem għajnejna hi din: “X’tip ta’ dinja nixtiequ ngħaddu lil dawk li ġejjin warajna, lil uliedna li qed jikbru?” (Enċiklika Laudato sì, 160).

5. Opra ġdida tal-ħniena
“Xejn iktar minn għemil ta’ ħniena ma jista’ jgħaqqadna daqshekk ma’ Alla – kemm jekk hi ħniena li biha Alla jaħfrilna dnubietna, u kemm jekk hi l-grazzja li jagħtina biex inħaddmu l-opri tal-ħniena f’ismu”.

Biex niġbor fil-qosor dak li qal San Ġakbu, “il-ħniena bla opri hi mejta fiha nfisha. […] Minħabba fil-bidliet tad-dinja globalizzata tagħna, ċertu faqar materjali u spiritwali tkattar fl-għadd: ejjew mela nagħmlu wisa’ għall-fantasija tal-imħabba biex nindividwaw modi ġodda ta’ kif naħdmu. B’dan il-mod it-triq tal-ħniena ssir dejjem iżjed konkreta”.

Il-ħajja Nisranija tinkludi l-prattika tal-opri tradizzjonali tal-ħniena li jmissu l-ġisem u r-ruħ.
 “Aħna mdorrijin naħsbu fl-opri tal-ħniena waħda waħda, u f’rabta ma’ xi opra: sptar għall-morda, ikliet għal dawk bil-ġuħ, djar li jilqgħu lil dawk li spiċċaw jiġru mat-toroq, skejjel għal dawk li jeħtieġu t-tagħlim, il-konfessjonarju u d-direzzjoni spiritwali għal min fil-bżonn ta’ parir jew tal-maħfra… Imma jekk inħarsu lejhom flimkien, il-messaġġ hu li l-oġġett tal-ħniena hi l-istess ħajja umana b’mod sħiħ”.

Ovvjament il-ħajja umana nfisha b’mod sħiħ tiġbor fiha wkoll l-għożża għad-dar komuni tagħna. Għalhekk, ippermettuli nipproponi aspett ieħor kumplimentari għaż-żewġ listi tradizzjonali tas-seba’ opri tal-ħniena, billi nżid ma’ kull waħda l-għożża tad-dar komuni.

Bħala opra tal-ħniena spiritwali, l-għożża tad-dar komuni titlob “il-kontemplazzjoni rikonoxxenti tad-dinja” (Enċiklika Laudato sì, 214) li “tgħinna niskopru f’kull ħaġa xi tagħlima li Alla jrid iwasslilna” (ibid., 85). Bħala opra tal-ħniena korporali, l-għożża tad-dar komuni titlob il-“ġesti sempliċi ta’ kuljum li fihom inkissru l-loġika tal-vjolenza, l-abbuż, l-egoiżmu […] u tidher fl-għemejjel kollha li jfittxu jibnu dinja aħjar” (ibid., 230-231).

6. U fl-aħħar, nitolbu
Minkejja d-dnubiet tagħna u l-isfidi tal-biża’ li għandna quddiemna, ejjew ma nitilfu qatt it-tama: “Il-Ħallieq ma jitlaqniex waħidna, qatt ma jerġa’ lura minn kelmtu fil-pjan ta’ mħabbtu, ma jiddispjaċihx li ħalaqna […] għax hu twaħħad għal dejjem ma’ din l-art tagħna, u mħabbtu twassalna dejjem għall-għarfien ta’ toroq ġodda” (ibid., 13; 245). B’mod partikulari fl-1 ta’ Settembru, u mbagħad fil-bqija tas-sena kollha, nitolbu:
“Missier il-foqra,

għinna nifdu lill-imwarrbin

u l-minsijin ta’ din l-art

li jiswew tant f’għajnejk. […]
Alla ta’ mħabba, urina x’inhu postna f’din id-dinja

bħala għodda ta’ mħabbtek għall-ħlejjaq kollha ta’ din l-art” (ibid., 246).
O Alla tal-ħniena, agħtina li nilqgħu l-maħfra tiegħek

u nqassmu l-ħniena tiegħek fid-dar komuni kollha tagħna.

Laudato sì.
Amen.

Mill-Vatikan, 1 ta’ Settembru 2016

